
जालंधर। दुनिया के कई देशों में खेले जा रहे विश्व कबड्डी लीग के 11 खिलाडियों के नमूने डोप परीक्षण में पॉजीटिव पाए गए हैं और इसमें से एक ऐसा
खिलाडी है जिसका नमूना मैच के दौरान लिया गया था। 

इन सभी खिलाड़ियों ने अपने ‘बी’ नमूने की जांच के लिये अपील कर दी है जिसका परिणाम आना अभी बाकी है।

विश्व कबड्डी लीग के आयुक्त परगट सिंह ने ‘भाषा’ से कहा, ‘‘डोप परीक्षण के लिए हम विश्व डोपिंगरोधी एजेंसी वाडा के नियमों का पालन कर रहे हैं।
अभी तक लीग के 11 खिलाडी ऐसे पाये गए हैं जिनका पहला नमूना पॉजीटिव पाया गया है। हालांकि, उन्होंने इसके खिलाफ अपील कर दी है और उनके
दूसरे नमूने की जांच का परिणाम अभी नहीं आया है ।’’

परगट ने कहा, ‘‘नियमों के तहत जब तक खिलाडी के बी नमूने का परिणाम भी पॉजीटिव नहीं आता है तब तक हम उसके खिलाफ कोई कारर्रवाई नहीं कर
सकते हैं। अगर खिलाडियों इस टेस्ट में भी पॉजीटिव पाये जाते हैं तो उनके खिलाफ उचित कार्रवाई की जाएगी ।’’

यह पूछने पर कि किस प्रकार की कार्रवाई की जाएगी, भारतीय हाकी टीम के कप्तान रह चुके परगट ने कहा ‘‘अभी कुछ कहना जल्दबाजी होगी। पहले इसका
परिणाम आने दीजिए।’’

